MANIFESTO DA MOCIDADE GALEGA POLA PAZ.

PAREMOS A GUERRA IMPERIALISTA

Para as mozas e mozos que conformamos MOCIDADE GALEGA POLA PAZ declaramos que:

1.- Resulta inadmisíbel e inxustificábel atacar a un povo que vén sendo castigado brutalmente desde 1991, con sancións económicas inhumanas e bombardeos, por parte das forzas dos Estados Unidos e de Gran Bretaña, co pretexto agora de derrocar a Saddam Hussein e colocar no seu lugar a un governo títere que garanta os intereses económicos e estratéxicos norteamericanos na rexión. A ONU calcula que uns 500.000 nenos e nenas iraquis morreron de malnutrición e enfermidades como consecuéncia das sancións aplicadas contra Iraq nestes anos. Unha nova guerra contra Iraq tan só levará máis morte, destrucción e sufrimento ao povo iraqui.

2.- O governo norteamericano está empeñado en afianzar o seu papel hexemónico e imperial e obter o controlo absoluto das fontes enerxéticas mundiais pola forza da sua superioridade militar, para o que resulta imprescindíbel dominar o corazón das reservas petroleiras do planeta naquela rexión. Mesmo afirma, sen rubor, que está disposto a comparti-las cos governos aliados nunha sorte de moderna e vergoñenta pirateria. Estamos, polo tanto, ante unha nova guerra imperialista, de expólio e dominación.

3.- Baixo o pretexto do incumprimento das resolucións da ONU por parte de Iraq, os EEUU presionan ao Consello de Seguridade para impoñer un ultimato que lle conceda mans libres para atacar. Actitude ben distinta en relación con outros inequívocos e reiterados incumprimentos por parte de governos amigos dos EEUU, como é o caso de Israel en Palestina. Con ou sen o aval da ONU, esta guerra é inxustificábel e inadmisíbel.

4.- O povo iraquí, que ten soportado enormes sufrimentos non últimos doce anos, vai ser, unha vez máis, a principal vítima inocente desta agresión, particularmente anciáns, nenos e nenas e mulleres.

5.- A decisión de Aznar de colaborar cos EEUU nun ataque militar, participando activamente e ofertando o uso das bases, situa ao estado español nun claro sometemento e submisión a Washington.

6.- O militarismo é estructural nun mundo baseado no máximo benefício e na voz do máis forte. A mocidade galega pola paz avoga por un mundo construido sobre a paz, a xustiza, a solidariedade internacionalista e a soberania nacional, defendendo o direito dos povos a exercer libremente o direito de autodeterminación.

Por todo isto, facemos un chamamento á autoorganización da mocidade galega para amosar o noso rexeitamento. Desde calquer ámbito, centro de ensino ou localidade, podemos programar actividades reivindicativas, actos simbólicos, paros e manifestacións, en definitiva organizar-nos para facer-nos oir contra esta guerra. É certo que o ataque parece inminente, pero de non ser pola mobilización social que espertou en todo o mundo, Iraq xa seria agora un país arrasado pola cobiza do imperialismo.

Podedes contactar con nós en: mocidadepolapaz@hotmail.com
